GWYBODAETH I ATHRAWON – Gwarchodfa Natur Genedlaethol Cors Goch

Cyflwyniad
Mae Ynys Môn yn ffodus oherwydd bod ganddi nifer o gorsydd – cynefin sydd yn brysur brinhau ym Mhrydain. Mae’r rhan fwyaf o blant wedi cael y profiad o fod ar lan y môr ac nid yw bod mewn coedwig yn ddieithr i nifer chwaith. Serch hynny,  mae’r profiad o fod ar gors yn un arbennig gan ei fod mor wahanol i’r cynefinoedd eraill. Nid yn unig mae’r awyrgylch yn wahanol ond mae’r bywyd gwyllt sy’n byw ar y gors yn hynod gan ei fod yn byw ar dir gwlyb yn unig. O ganlyniad mae gan gorsydd fywyd gwyllt nad yw’n bosibl ei weld yn unman arall. O’r holl gorsydd ar Ynys Môn, Cors Goch yw’r un sydd yn cynnig y cyfle gorau i grwpiau ysgol gael profiad o’r cynefin unigryw hwn yn ddiogel. Nod y pecyn hwn yw annog athrawon Cyfnod Allweddol 2 i ddefnyddio Cors Goch fel adnodd i ddysgu nifer o raglenni astudio y Cwricwlwm Genedlaethol, a thrwy hyn  ennyn gwell dealltwriaeth o’r amgylchedd leol ymysyg y plant. 

Sut daeth Cors Goch i fodoli

Cyfres o ddeiagramau ar www.kesgrave.suffolk.sch.uk/Curric/geog/vegsuc.html

Yn ystod yr Oes Iâ ddiwethaf (15,000 – 17,000 o flynyddoedd yn ôl) naddodd rhewlifoedd ddyffryn bas lle gorwedd  Cors Goch heddiw. Gadawyd llyn ar waelod y dyffryn gan y rhew pan doddodd ar ddiwedd yr Oes Iâ. Yn raddol daeth mwy a mwy o blanhigion i ymgartrefu ar gyrion y llyn, ond buont farw a phydru  yn y dwr a ffurfio mawn. Dros gyfnod o amser pentyrrodd yr haenau o fawn ar ben ei gilydd a throi’r llyn yn gors. Heddiw, dim ond dau bwll (Llyn Cadarn ac un dienw) sydd ar ôl fel atgof o’r llyn mawr a arferai lenwi’r rhan fwyaf o’r dyffryn.

Beth sy’n byw yma?
Er mai gwlyptir yw  Cors Goch mae’n cael ei amgylchynu gan dir sychach ac mae’r linell sydd wedi cael ei farcio ar eich cyfer yn eich arwain trwy’r cynefinoedd hyn.

Wrth i chi gerdded o’r tir uchel mi ddowch o hyd i nifer o blanhigion ac efallai mi welwch yma nifer o anifeiliaid sy’n arbennig i’r amgylchiadau sych.  Nid yw’r pridd yn drwchus yma ac o ganlyniad mae’n sychu’n hawdd.  Mae gwahanol fathau o rug, teim gwyllt, eithin a llysiau’r cywer yn tyfu yma. Os yr ymwelwch yn ystod y gwanwyn mae’n bosibl y gwelwch sioe go lew o fioledau a blodau serennog y gwanwyn ar y llethrau isaf. Y llethrau heulog hyn yw byd y wiber a’r madfall, er mae’n debyg y bydd yn anodd i’r plant eu gweld cyn iddynt gael eu dychryn a diflannu i’r tyfiant.  Ar dywydd braf  rydych yn debyg o weld nifer o fathau o bili pala (19 rhywogaeth i’w gweld ar y safle) yn cyhwfan o amgylch y planhigion yn chwilio am neithder i fwydo arno neu am gymar.

Mae’r gors ei hunan wedi’i ffurfio o fawn (fel y disgrifir yngynt) ac yn parhau’n wlyb trwy’r flwyddyn. Serch hynny, yn ystod y gaeaf  mae hi mor wlyb nes ei bod yn anodd cerdded ar hyd y llwybr pren. Mae’r holl wlypter  yn golygu bod grwp gwahanol o blanhigion yn tyfu yma. Bydd yn anodd peidio â sylwi ar y cyrs tal yn bychanu’r plant, ond yn eu mysg mae ffa’r gors, y byddon chwerw a chorsfrwyni o bob math yn tyfu’n agosach i’r ddaear. Mae planhigyn o’r enw y toddyn, efo’i flodau lliw lelog a’i ddail gludog,  yn tyfu ar y twmpathau mawn. Mae’r planhigyn hwn yn anarferol gan nad yw’n tynnu’i faeth trwy’i wreiddiau ond yn hytrach o’r pryfed bach sy’n mynd yn sownd yn ei ddail.

Mae gweision y neidr, sydd wastad yn hedfan yn agos at ddwr yn niferus yma (12 rhywogaeth) ac mae cenau goeg a llyffantod hefyd yn byw yn y lle gwlyb hwn. Yr elen feddygyniaethol yw un o anifeiliaid arbennig y safle. Efallai nad yw’n edrych yn ddel iawn ond arferai pobl ei ddefnyddio i’w gwella o bob math o anwylderau ac mae’n dal i gael ei ddefnyddio heddiw ar gyfer rhai llawdrinaethau. 

Mae’r adar sy’n nythu a magu yma ac yn llenwi’r awyr â’u cân yn hoff o leoedd gwlyb hefyd.  Mae bras y cyrs, telor yr hesg a’r telor bach yn anodd i’w gweld ond yn hawdd i’w clywed yn hongian ar y cyrs yn galw’n uchel. Mae’r adar hyn yn arbenigo mewn adeiladu nythod gan eu bod yn codi llwyfannau ar y cyrs simsan sy’n ddigon cryf i gadw eu hwyau a’u cywion yn ddiogel.  Mi rydych yn debyg o weld y gïach, sy’n hoff o dir corsiog, wrth iddo igam-ogamu i fyny o dan eich traed. Mae gylfinhirod yn treulio’r gaeaf yn bwydo wrth lan y môr ond maent yn magu mewn gwlyptiroedd megis Cors Goch yn ystod yr haf.  Mae sawl math o hwyaden yn bresennol ar y llyn yn ystod y gaeaf ac mae’r gwyach gopog a’r iar fach yr hesg y nythu ar gyrion y llyn. Mae’na greyr glas yn loetran, yn aros am bryd blasus o lyffant neu genau goeg, ar unrhyw adeg o’r flwyddyn.

O dan yr wyneb
Mae graddau gwlypter y pridd yn rhan o’r rheswm pam fod gwahanol blanhigion yn tyfu mewn llecynnau gwahanol ar Gors Goch. Mae angen edrych o dan yr wyneb er mwyn cael y stori gyfan gan fod y math o garreg sydd yno yn dylanwadu ar y math o bridd a natur y dwr sy’n bwydo’r llysdyfiant.

Tywodfaen bras sydd ar y tir uchel wrth ymyl y fainc. Gan fod y pridd sy’n gorwedd ar ben y tywodfaen yn sur neu’n asidig mae nifer o fathau o rug yn tyfu yno.

Ar y llaw arall, mae’r dwr sy’n llifo i fewn i’r gors yn codi mewn ardaloedd o galchfaen sy’n amgylchynu’r gors. Mae hyn yn golygu bod y dwr sy’n llifo drwy’r gors yn alcaliaidd. Mae’r cyfuniad o fawn, sy’n deillio o weddillion pwdr y cyrs, corsfrwyni a phlanhigion eraill gyda dwr alcaliaidd yn creu cynefin a adnabyddir fel ffen. Cors Goch yw un o’r engrheifftiau gorau o o’r math yma o ffen yng Nghymru.

Gofalu am Gors Goch
Mae pob llain o dir yn newid dros amser, efo ymyrraeth pobl neu beidio. Pe gadewid llonydd i Gors Goch, y tebyg yw y byddai’n troi’n goedwig wrth i’r ardal sychu a chaniatau i fwy o goed dyfu. Pe bai hyn yn digwydd ni fyddai llawer o’r planhigion sy’n dibynnu ar gadw’u gwreiddiau’n wlyb, yn ffynnu yma mwyach. 

Pori anifeiliaid megis gwartheg yma

Anifeiliad yn pori yw’r arf gorau i gadw Cors Goch yn lle gwlyb.  Deuai pobl leol â’u gwartheg a’u merlod i bori yma am ganrifoedd a arweiniodd at gors yn llawn bywyd gwyllt. Mae Ymddiriedolaeth Natur Gogledd Cymru’n parhau â’r arferiad hyn oherwydd fod gwartheg yn gwneud dau beth wrth iddynt bori.

1. Wrth fwyta planhigion mae’r gwartheg yn eu cadw rhag marw, pydru a datblygu’n haenau o ddeunydd marw a fyddai yn y pen draw yn sychu’r gors ymhellach.

2. Wrth sathru’r pridd maent yn creu pyllau bach sy’n berffaith ar gyfer gweision y neidr, planhigion dwr croyw a gelenau.

Tynnu ymaith llwyni a choed bach o’r parthau gwlyb.
Mae llwyni a choed yn banhigion sychedig gan eu bod yn amsugno gymaint o ddwr trwy eu gwreiddiau. Pe gadewid iddynt rwydd hynt i dyfu ar hyd cyrion y gors byddent yn sychu’r mawn. Dros rhyw 100 mlynedd, wrth i fwy o goed gychwyn tyfu yma, byddai’r gors gyfan yn cael ei gorchuddio gan goed. O ganlyniad mae’r Ymddiriedolaeth clirio rhai o’r llwyni a’r coed sydd wedi gwreiddio yma;  gwirfoddolwyr yn aml sy’n gwneud y gwaith hwn.

Cors Goch a’i phobl
Ers 1963 mae Ymddiriedolaeth Natur Gogledd Cymru wedi gofalu am Gors Goch fel gwarchodfa natur, er mai dim ond ers 1994 mae hi wedi bod yn Warchodfa Natur Genedlaethol. Ardaloedd o gefn gwlad a ddynodwyd i warchod enghreifftiau arbennig o gynefinoedd sydd angen eu gwarchod yw’r rhain. Rhoddwyd y statws arbennig hwn i Gors Goch o ganlyniad i lawer o ymchwil a gychwynwyd yn y 1950au pan gofnododd fotanegwyr blanhigion ar y safle am y tro cyntaf.

Prynwyd y safle gan Ymddiriedolaeth Natur Gogledd Cymru er mwyn ei arbed rhag cael ei ddefnyddio fel tomen sbwriel. Roedd un neu ddau o dyllau wedi cael eu cloddio a’u llenwi â sbwriel yn barod a bu nifer o ymdrechion aflwyddiannus i droi’r holl gors yn safle tirlenwi. Mae Cors Goch erbyn hyn yn cael ei werthfawrogi fel lle y gall pobl weld a gwerthfawrogi rhywfaint o fywyd gwyllt arbennig Ynys Môn.

Trwy’r oesoedd mae pobl wedi defnyddio Cors Goch mewn nifer o ffyrdd er mwyn eu diben eu hun.

•
Rhoddodd pobl leol wartheg a merlynod i bori’r gors yn ystod y 19ed a ‘r 20ed ganrifoedd. Gan mai nifer fach o anifeliaid oedd yn pori ni ddifrodwyd y planhigion.

•
Torrai’r trigolion y cyrs a oedd yn tyfu ar y gors (ffen) er mwyn creu gorchuddion ar gyfer teisi gwair i’w cadw rhag y glaw. Gwnaethant  doeon  gwellt hefyd, efallai ar gyfer rhai o’r ffermdai o amgylch y gors sydd bellach yn adfeilion.

•
Mae’n bosibl torri mawn hefyd, ei sychu ac wedyn ei losgi i gynhyrchu gwres. Ar un adeg cloddiai pobl haenan uchaf mawn Cors Goch i’w ddefnyddio ar eu aelwydydd ac efallai hefyd i gynnau tannau mawr y chwareli melinfeini ym Mhant Glas.

•
Ymhellach yn ôl yn niwloedd amser mae’n bosibl y defnyddiodd  Llychlynwyr a credir oedd yn byw yn Llanbedrgoch Cors Goch i hel pren neu fwyd neu i hela anifeiliaid.

Golwg ar enghreifftiau o anifeiliaid 
Y fadfall gyffredin

Mae’r madfall wedi’i addasu i fyw mewn lleoedd sych sy’n debyg o ddal yr heulwen. Aelodau o deulu’r ymlusgiaid yw madfallod ac felly mae ganddynt waed oer. Mae hyn yn golygu bod rhaid i’w cyrff gael eu cynhesu er mwyn cael digon o egni i symud o gwmpas ac i fwydo. Mae eu croen cennog yn eu helpu i amsugno gwres pelydrau’r haul ond mae hyn yn golygu hefyd eu bod yn colli gwres unwaith i’r tymheredd oeri. Serch hynny mae’r math hwn o groen yn gymorth iddynt gadw’n gynnes gan ei fod yn eu hatal rhag colli dwr trwy chwysu.

Mae madfallod yn treulio’r gaeaf mewn cuddfannau yn cysgu dros y rhan fwyaf o’r amser. Pan maent yn ymddangos am y tro cyntaf yn y gwanwyn maent braidd yn araf. Fel injian car yn tanio, maent yn ‘torheulo’ ar wyneb carreg neu glawdd nes i’w cyrff gynhesu i tua 30°C. Efallai eu bod mor llonydd nes edrych fel pe baent mewn ‘coma’,  ond os daw cysgod drostynt,  i ffwrdd â nhw yn ddigon disymwth. Ar ddiwrnodau oer a dwl maent yn gorwedd yn eu hoff dwll, o dan garreg neu foncyff heb drafferthu symud na bwydo o gwbl.

Mae ganddynt goesau byr ac felly mae eu cyrff yn aros yn agos at y ddaear i’w galluogi i   ennill gwres yn hawdd o’r creigiau a’r pridd.

Maent yn geni rhai bach sy’n gallu symud o gwmpas ar unwaith.  Mae madfallod yn dal pryfaid cop a phryfaid eraill sydd â chyrff meddal trwy wibio’u pen ymlaen yn sydyn.  Maent yn gallu cael gwared o’u cynffonau os ydynt wedi eu dal, sydd yn eu galluogi i ddianc rhag ysglyfaethwyr megis gwiberod, y carlwm neu adar.

Mae’r rhostir uwchben Cors Goch yn addas iawn i fadfallod, gan fod y pridd yn denau ac yn cynhesu’n gyflym pan ddaw’r haul allan. Mae digonedd o greigiau iddynt orweddian arnynt a cherrig i gysgodi oddi danynt ar dywydd anffafriol. Mae planhigion y rhos, fel y grug, yn creu tiriogaeth berffaith i fadfallod hela oherwydd yr holl bryfaid sy’n dod i fwydo ar y cyflenwad neithder mae’r blodau yn ei gynhyrchu.

Y cenau goeg gyffredin

Efallai fod cenau goegiaid yn edrych yn debyg i fadfallod ond maent yn perthyn i’r un teulu â llyffantod sef yr amffibiaid. Maent yn treulio y rhan fwyaf o’u bywyd ar dir sych ond fel arfer maent o fewn tafliad carreg i ddwr gan eu bod yn treulio rhan o’u cylch bywyd mewn dwr.

Ar dir mae oedolion cenau goegiaid yn treulio misoedd y gaeaf yn hanner cysgu mewn holltau tywyll a gwlyb. Mae’n rhaid i’r llecyn fod yn wlyb er mwyn i genau goegiaid beidio â cholli gwlybaniaeth ac hefyd er mwyn aros ynghudd rhag i ysglyfaethwyr megis draenogiaid neu nadroedd eu llarpio. Oherwydd cynhesu graddol y gwanwyn mae cenau goegiaid yn cychwyn symud dechrau mis Mawrth i fynd i’r pwll agosaf.  Maent yn cyrraedd mewn niferoedd helaeth ond maent yn ansicr iawn wrth fentro i fewn i’r dwr.  Unwaith iddynt wneud hynny maent yn llenwi’u hunain hefo cynron trychfilod a malwod bach dwr croyw er mwyn adfer eu lefelau egni.  Mae’u corff hir a thenau, eu traed llydan a’u cynffon gref yn eu helpu i addasu i fywyd fel nofwyr cryf.

Magu yw’r rheswm am gydgyfarfod mewn pwll fel hyn. Mae cenau goegiaid gwryw yn datblygu boliau lliwgar er mwyn denu sylw benywod ac mae’r ddau ohonynt yn cychwyn ar gyfres o symudiadau cymleth fel defod cyn uno.  O fewn ychydig ddiwrnodau, mae’r fenyw yn dodwy wyau mewn math o jeli (griff). Yn wahanol i lyffantod mae hi’n lapio bob wy unigol mewn deilen er mwyn cadw ysglyfaethwyr rhag ei ddarganfod.

Pan mae penbyliaid y cenau goeg yn deor ddechrau mis Mehefin mae ganddynt dagellau i’w galluogi i anadlu mewn dwr ond nid oes ganddynt goesau. Ymhen ychydig ddiwrnodau mae’r penbyliaid yn dechrau tyfu coesau a medrwch weld y tagellau fel ffrilsen o amgylch y gwddw. Gan fod eu dannedd yn dechrau tyfu hefyd maent erbyn hyn yn gallu bwyta pryfaid.  Mae eu  bywyd yn anodd, gan bod rhaid iddynt osgoi cael eu bwyta gan nymffiaid gwas y neidr, larfae chwilen blymio, llyffantod, brogaod, rhai mathau o bysgod a’r creyr glas.

Fel arfer bydd y penbyliaid yn barod i adael y dwr tua diwedd mis Gorffennaf neu wythnos gyntaf mis Awst.  Mae eu tagellau erbyn hyn wedi diflannu ac maent wedi datblygu ysgyfaint i anadlu aer ar dir sych ac mae eu croen wedi mynd yn fwy trwchus er mwyn cadw gwlybaniaeth i fewn. Unwaith iddynt symud i’r tir does dim troi yn ôl. Yn awr mae’r cenau goeg ifainc yn byw ar bryfaid, malwod bychain, gwlithod a phryfaid genwair nes iddynt gychwyn gaeafgysygu unwaith eto ym mis Tachwedd.
Mae’r gors yng Nghors Goch yn noddfa ar gyfer cenau goegiaid gan fod llawer o ddwr ar gyfer magu a threulio’u cyfnod fel penbwl.  Maent hefyd yn gallu cadw rhag sychu tra maent ar y tir a gallant  ddod o hyd i hollt i dreulio’r gaeaf ynddo.

Gweision y neidr
Mae yna sawl math o was y neidr – rhai yn fawr ac yn wydn ac eraill yn fach ac yn eiddil.  Maent bob amser yn bleser i’w gwylio gan eu bod yn bencampwyr ar hedfan, yn hofran a gwibio tra’n hela pryfaid. Maent yn aros wrth ymyl lleoedd llaith megis Cors Goch gan eu bod yn treulio cymaint o’u bywyd yn y dwr.

Mae gweision y neidr gwryw a benyw yn hedfan gyda’i gilydd mewn ‘tandem’ tra’n uno ac yna mae’r fenyw yn dodwy ei hwyau ymysg coesgynau planhigion, yn union o dan wyneb y dwr neu ar ymylon y pwll.  Adwaenir y larfa sy’n ymddangos o’r wy fel ‘nymff’ ac mae’n byw yn y dwr yn hela pryfaid bychain, penbyliaid a madfallod ifainc am gryn amser (rhwng un a phum mlynedd,  yn dibynnu ar y rhywogaeth). Wrth i’r dyddiau ymestyn a’r tymheredd godi yn yr haf cynnar mae’r larfa’n dringo i fyny coesgyn planhigyn allan o’r dwr. Tra’n glynu wrth y coesgyn mae’i groen yn hollti ac mae’n ymddangos fel oedolyn a chanddo adenydd. Dyma’r rhan o gylch ei fywyd yr ydym fwyaf cyfarwydd â hi.

Mae gweision y neidr yn dibynnu ar leoedd gwlyb lle mae’r dwr yn llonydd gan mai dyma gynefin eu nymffiaid.  Maent yn bwydo ar y cyfoeth pryfaid sydd yn hedfan uwchben dwr ac maent hefyd yn fwy tebyg o ddod o hyd i gymar yma. Mae gwarchod lleoedd fel Cors Goch ar gyfer gweision y neidr yn bwysig gan fod cymaint o wlyptiroedd wedi diflannu dros y blynyddoedd.
Golwg ar gadwynau bwyd

Isod ceir rhai o’r cadwynau bwyd sydd yn bresennol yng Nghors Coch. Yn y pen draw mae’n bosibl eu rhoi at ei gilydd a llunio gwe fwyd ohonynt.  Maent wedi cael eu dewis i gynrychioli egwyddor cadwyn fwyd ac i bwysleisio bod planhigion ac anifeiliaid  tir sych a dwr yn dibynnu ar ei gilydd.
planhigion y ffen ? buwch (gwaed) ? gelen feddygyniaethol ? creyr glas

cyrs marw ? gwybed ? telor yr hesg ? llwynog

grug ? pryfaid bach ? pry cop ? cenau goeg ? gwiber

planhigion dwr ? penbyliaid ? nymff gwas y neidr ? llyg y dwr ? tylluan wen

Cynllunio eich trip i Gors Coch

Isod ceir tabl sy’n rhoi syniad bras o beth syddi i’w weld ond mae llawer yn dibynnu ar y tywydd ac ar pa mor ddistaw yr ydych chi.

Pethau i’w cofio:

· gall lefelau dwr fod yn uchel am y rhan fwyaf o’r flwyddyn, yn dibynnu ar amodau’r tywydd diweddaraf – cadwch bob amser at y llwybrau a’r rhodfeydd pren

· gall y tywydd newid heb rybudd a does dim cysgod os ydyw’n troi’n wlyb neu wyntog

· fydd gwiberod byth yn ymosod ond pan maent yn cael eu dychryn neu’u cornelu – gadewch lonydd iddynt a pharchwch hwy

· gall anifeiliaid pori fod yn bresennol – tueddant i beidio fod yn ymosodol ond mae’n well cadw draw

· cadwch at y Côd Cefn Gwlad

· gadewch Cors Goch fel ag yr oedd pan gyrhaeddoch gyntaf

· dylai athrawon wneud eu hasesiad eu hunain o beryglon y safle.

